Imponerande resultat frå Toppidrettslinja på Stranda

Kakefest og feiring stod i sentrum tysdag, då løparane ved Stranda skigymnas feira prestasjonane sine frå Junior-NM i Stokke.

- Desse resultata gir verkeleg skulen noko å strekkje seg etter! Desse godorda til løparane, frå assisterande rektor, Karin Loe, opna kakegildet. Det var spesielt to løparar som skilde seg ut. Lars Anders Hoel, som går 1. året på skulen, klarte å gå seg inn til ein imponerande 2. plass i fristil! – Det beste etter målgangen var vel då eg venta på dei andre løparane som kom inn på tidene etter meg, seier Lars Anders når blir spurt om å fortelje om den beste opplevinga på NM. Anniken Hjellbakk Hole, som går 2. året på skulen, sleit seg inn til ein flott 6. plass i klassisk og ein 8. plass i fristil. – Eg hadde forhåpningar om å ligge blant dei 20 beste i klassisk, og då eg var på tredjeplass etter første passeringa…! Eg fekk nok eit lite adrenalinkick, ja, seier ho når ho blir spurt om sitt beste resultat i NM. Som støtteapparat hadde dei med seg trenar Ann Eli Tafjord. –Det er godt å ha med seg nokon ein kjenner, sjølv om fleire frå kretsen også er med, kommenterer Hjellbakk Hole. 

- Vi er veldig stolte av løparane våre, det er dei som har gjort arbeidet, seier trener Jorunn Vigdal med eit glis om munnen. –Det vi tenkjer no er å evaluere og sjå kva vi kan gjere betre resten av sesongen og til neste sesong, seier ho om linja sine vidare planar.  Til neste haust gler skulen seg til å  ønskje nye talent velkomne, og har allreie sendt ut invitasjonar til dei mest aktive skiløparane. – Det er svært god rekruttering i neste års kull, og mange av desse løparane går ei lovande framtid i møte, seier Vigdal stolt.  Ho håpar etterkvart at skulen ikkje berre trekk til seg lokale løparar, men også langrennsløparar frå rundt om i fylket. –Eg vurderte både Meråker og Lillehammer, men valte Stranda, ikkje berre fordi det er nærmare heime, men også fordi skulen har eit flott tilbod, seier Anniken Hjellbakk Hole. Eit godt miljø i Storfjordlangrenn og eit godt støtteapparat ved skulen, beståande av bl.a. Ann Eli Tafjord, tel heller ikkje negativt. - Det er ein viktig motivasjon, seier Hjellbakk Hole.

Løparane som sitt i rommet og kosar seg med den velfortente marsipankaka si, seier alle at skigymnaset er vegen å gå for den som vil satse på langrenn. – Dette er jo berre første året tilbodet har vore offisielt, og eg trur det berre vil bli betre og betre med åra, seier ein engasjert Lars Anders, når han blir spurt om tilbodet ved skulen. 

Kakefesten er over, og rommet tømmast. No gjenstår det berre å trene vekk marsipankaka med ei hard treningsøkt på Strandafjellet.
